„Mladi i jednakopravnost spolova u Bosni i Hercegovini“
„...da sam ja netko...“

Mladi ljudi u Bosni i Hercegovini svaki dan imaju priliku da slušaju ili gledaju razne vidove promovisanja jednakopravnosti spolova. Iako je to postala 'in' tema naše svakodnevnice, još uvijek imamo veliki broj mladih koji ne znaju šta ustvari znači jednakopravnost, a još veći broj mladih ljudi, uopšte ne mari za jednakopravnost. Značajan broj mladih ljudi, 'gender equality' ne gleda kao bitnu temu, a dosta ih ima i neke predrasude, proizašle iz tipično balkanskog mačo stava. 

Iako bi mladi ljudi trebali da vode glavnu riječ u borbi za ravnopravnost, zbog toga što imaju pristup informacijama, kakav nisu imale generacije prije njih, mladi nisu na prvoj liniji te borbe. Zašto? Da li ih to jednostavno ne zanima?

Od rođenja, mi stavljamo zid između dječaka i djevojčica. Ustvari, čak ne od rođenja, nego i prije rođenja, ako mama i tata odluče da saznaju spol svog djeteta. Dječacima se kupuju skoro isključivo plave stvari, jer zaboga, to je 'muška' boja, dok ponosni roditelji svojim curicama sobu boje u roza nijanse, jer 'to tako treba'. Dalje, kroz odrastanje, dijelimo igre na 'muške' i 'ženske'. Dječačić koji bi da se igra sa „Barbikom i Kenom“, redovno biva omalovažavan, sazivaju se 'hitni' sastanci porodice da se vidi šta nije u redu sa djetetom, da li mu treba liječnička pomoć ili neki drugi vid alternativnog liječenja. Ista situacija se dešava i ako neka djevojčica, zamislite, pokuša igrati fudbal ili bilo koji sport osim odbojke ili lastiša. Na taj način naša djeca postaju socio-emocionalno hendikepirana, te će vjerovatno na isti način odgajati i svoju djecu, pa se tako kreira začarani krug iz kojeg je vrlo teško izaći. 

Uobičajen problem u poimanju gender problematike kod ljudi koji se prvi put susreću sa tim pitanjem, je što se automatski misli isključivo na prava žena ili na pravo žena da budu jednake sa muškarcima, pogotovo u nekim socijalnim aspektima tipa obrazovanja, zapošljavanja, bavljenja politikom i tako dalje. U stvari, gender jeste jednakopravnost. Gender je pravo muškarca da obuče roza košulju, da postane frizer, stilist ili modni kritičar, bez da ga okolina naziva 'čudnim', 'pederom' i sličnim imenima. Razbijanje tih stereotipa je vrlo bitan aspekt gender problematike, te jedan od najzanimljivijih mladim ljudima. Veliku ulogu u rješavanju gender problema trebaju imati i mediji, ali oni tu ulogu ne shvataju ozbiljno, nego čak i raspiruju određene gender stereotipe. Npr. djetetu će pelene uvijek mijenjati mama, tata će uvijek da popravlja bicikl i slično.

Međutim, da nije sve tako crno, pokazuje nekolicina mladih ljudi koja se trudi da na što kreativniji način prikaže važnost gender problematike u svakodnevnom životu mladih. Boreći se i protiv institucija, a i protiv svoje okoline, uspjeli su da u relativno učmaloj stredini kao što je Tuzla, podignu nivo svijesti svojih sugrađana po pitanju ravnopravnosti. Iako su to bile uglavnom, male, simbolične akcije, njihov odjek u medijskom prostoru, nenaviknutom na taj oblik aktivizma  je bio jako velik. Znajući da je nogomet ili fudbal, daleko najpopularnija stvar u ovom djeliću Evrope, kao jednu od prvih akcija su izabrali „Gender fudbalski turnir“. Ovaj turnir je vremenom postao tradicionalan i održava se već tri godine zaredom uz neki od tuzlanskih muzičkih festivala. Vrijedi napomenuti da su djevojke imale jako zapažene razultate na tim turnirima, te da su redovno bile najbolji strijelci. Jedna od najbitnijih stvari, vezana za našu organizaciju je i činjenica da smo jedina omladinska organizacija koja u svom funkcionisanju pazi na gender strukturu. Takođe, i kroz medijske istupe se promoviše jednakopravnost. Obzirom da smo mi omladinska organizacija, možemo na adekvatan i zanimljiv način predstaviti mladima  gender problematiku, te tako praviti male, ali značajne pomake.

Da sumiram, mi još nismo gender osviješteno društvo, ali pravimo značajne korake ka tome da postanemo. Da bi nastavili dalje, potrebna je saradnja svih relevantnih organizacija, institucija, pojedinaca i medija, kako bi na što bolji i zanimljiviji način predstavili tu problematiku onima koji je još ne shvataju, te im tako pomogli da prevladaju svoj hendikep.

„...svim majkama bih izbrisao bore,
ucinio da ocevi ih vole,
davnu ljubav da im vrate,
i da mirno zive svoje sate,
da sam ja netko.

ne bi, ne bi ljudi zivot proklinjali,
sve bi ruze zeni poklanjali,
kako bi se zivjelo i kako bi se voljelo,
i kako bi dobro bilo,
kako bi se zivjelo i kako bi se voljelo
i kako bi dobro bilo
da sam ja netko...“
Nina Zupan

